
GJYKATA SUPREME E KOSOVËS - kolegji i përbërë nga gjyqtarët Afrim Shala, 

kryetar i kolegjit, Valdete Daka dhe Mejreme Memaj, anëtarë, me bashkëpunëtorin 

profesional Sherif Krasniqi, procesmbajtës në çështjen penale ndaj të pandehurit M. M., 

për shkak të dyshimit se ka kryer veprën penale “vrasje në tentativë ”, nga neni 172, 

lidhur me nenin 28, të Kodit Penal të Republikës së Kosovës (KPRK), duke vendosur 

përkitazi me kërkesën për mbrojtje të ligjshmërisë të mbrojtëses së të pandehurit, e 

paraqitur kundër aktvendimit të Gjykatës Themelore në Pejë – Departamenti për Krime 

të Rënda, DKR.PP. nr.109/23 të datës 15.01.2024 dhe aktvendimit të Gjykatës së Apelit 

të Kosovës- Departamenti për Krime të Rënda, PN1. DKR. nr. 73/2024 të datës 

23.01.2024, në seancën e kolegjit të mbajtur më datë 14.02.2024, mori këtë: 

 

A  K  T  GJ  Y  K  I  M 

 

 

Refuzohet si e pabazuar kërkesa për mbrojtje të ligjshmërisë e mbrojtëses së të pandehurit 

M. M., e paraqitur kundër aktvendimit të Gjykatës Themelore në Pejë – Departamenti 

për Krime të Rënda, DKR. PP. nr.109/23 të datës 15.01.2024 dhe aktvendimit të Gjykatës 

së Apelit të Kosovës-Departamenti për Krime të Rënda, PN1. DKR. nr. 73/2024  të datës 

23.01.2024. 

 

 

A r s y e t i m 

 

 

Gjykata Themelore në Pejë – Departamenti për Krime të Rënda, me aktvendimin 

DKR.PP.nr.109/23 të datës 15.01.2024, të pandehurit M. M., për shkak të dyshimit të 

bazuar se ka kryer veprën penale “vrasje në tentativë”, nga neni 172, lidhur me nenin 

28, të KPRK, i ka vazhduar masën e paraburgimit në kohëzgjatje prej 2 (dy) muajve, 

ashtu që sipas këtij aktvendimi, paraburgimi të pandehurit i është llogaritur nga data 

16.01.2024 e deri me datën 16.03.2024. Të pandehurit paraburgimi i është vazhduar 

konform dispozitës së nenit 184, paragrafi 1 nën-paragrafi 1.1 e 1.2 pikat:1.2.1 dhe  1.2.3. 

të Kodit të Procedurës Penale (KPP). 

 

Në procedurën ankimore, Gjykata e Apelit e Kosovës - Departamenti për Krime të Rënda 

me aktvendimin PN1. DKR. nr. 73/2024 të datës 23.01.2024, e ka refuzuar si të pabazuar 

ankesën e mbrojtëses së të pandehurit dhe ka vërtetuar aktvendimin e gjykatës së shkallës 

së parë. 

Kundër këtyre aktvendimeve, kërkesë për mbrojtje të ligjshmërisë ka ushtruar mbrojtësja 

e të pandehurit M. M., avokate Ylberza Gllogjani-Krasniqi nga P., për shkak të shkeljes 

së ligjit penal dhe shkeljes esenciale të dispozitave të procedurës penale, me propozim 

që Gjykata Supreme e Kosovës, të aprovojë si të bazuar kërkesën, të ndryshoj 

aktvendimet e atakuara me kërkesë, ashtu që të pandehurit t`i ndërpritet masa e 

paraburgimit dhe i njëjti të lirohet  për t`u mbrojtur në liri.  

 

Zyra e Kryeprokurori i Shtetit, me shkresën KMLP.III.nr.40/24 e datës 13.02.2024, ka 

propozuar që kërkesa për mbrojtjen e ligjshmërisë e mbrojtëses së të pandehurit të 

refuzohet si e pabazuar. 

 

Gjykata Supreme e Kosovës, në seancën e kolegjit shqyrtoi shkresat e lëndës e  në kuptim 

të nenit 435, paragrafi 1 lidhur me nenin 436, paragrafi 1 të KPP, vlerësoi pretendimet 

në kërkesë për mbrojtje të ligjshmërisë dhe gjeti se: 

 

- kërkesa nuk është e bazuar. 

  

Në kërkesë për mbrojtje të ligjshmërisë, mbrojtësja e të pandehurit thekson se aktvendimi 

i Gjykatës së Apelit, është tërësisht i pa arsyetuar në kuptim të pretendimeve ankimore 

dhe ate: 

 

Në rastin konkret , në aktvendimet e atakuara kemi një mungesë të dukshme të arsyetimit, 

duke mos dhënë as edhe një arsye të vetme pse me të vërtetë paraburgimi është i 

nevojshëm, nga se aktvendimet e atakuara është dashur mes tjerash të përbëjnë arsye për 

dyshimin e bazuar se i mbrojturi i saj ka kryer veprën penale që ngarkohet, pastaj 

paraburgimi nuk mund të caktohet-vazhdohet me qëllim që të detyrohet i pandehuri t`a 

pranoi fajsinë, ose të dëshmoj kundër të tjerëve, apo për të nxjerrë informata që mund të 

shërbejnë si bazë për dyshim të arsyeshëm kundër tij.  

 

Gjykata, po ashtu, nuk ka dhënë arsye as për bazat tjera të veçanta si bie fjala rreziku i 

ikjes me çka do të paraqitej rrezik nga i pandehri që të pengohej rrjedha e procedurës 

penale apo rreziku i përsëritjen e veprës penale që supozohet se e ka kryer i pandehuri, 

apo ka planifikuar se do ta kryej, për faktin se rreziku duhet të jetë bindës dhe masa duhet 

të jetë e përshtatshme. 

 

Sipas vlerësimit të Gjykatës Supreme të Kosovës, pretendimet e mësipërme ankimore 

janë të pabazuara, ngase si gjykata e shkallës së parë po ashtu edhe ajo e shkallës së dytë 

kanë dhënë arsye të mjaftueshme për bazat ligjore të vazhdimit të paraburgimit. Nga 

provat që gjenden në shkresat e lëndës, rezulton dyshimi i bazuar se i pandehuri është 

kryerës i veprës penale për të cilën dyshohet, me çka është plotësuar kushti ligjore nga 

neni 184, paragrafi 1 nën-paragrafi 1.1 të KPP, për vazhdimin e paraburgimit.  

 

Gjykata Supreme e Kosovës vlerëson se ende ka bazë ligjore për vazhdimin e 

paraburgimit nga nenit 184, paragrafi 1 nën-paragrafi 1.2  pika 1.2.1 të KPP-së, për faktin 

se i njëjti ditën kritike kur dyshohet se ka kryer veprën penale, është larguar nga vendi i 

ngjarjes dhe ka qenë i pakapshëm për organet e ndjekjes, e që i njëjti nuk është arrestuar 

edhe për kundër përpjekjeve të policisë, e më pastaj pas marrjes së informatës se është 

në kërkim, i njëjti lajmërohet të nesërmen në polici. E po ashtu edhe për faktin se vepra 

penale për të cilën i pandehuri dyshohet ta ketë kryer hynë në grupin e veprave të rënda 

penale dhe po qëse provohet fajësia e tij të njëjtit i kanoset një dënim i lartë burgimi, 

ashtu që me gjetjen e të njëjtit në liri, apo nën ndonjë masë më të butë të paraparë me 

dispozitat e KPP-së, ekziston rreziku që i njëjti mund të arratiset dhe me këtë mënyrë të 

pengoj rrjedhën normale të procedurës penale. 

 

Po ashtu, Gjykata Supreme e Kosovës, vlerëson se ende qëndron baza ligjore edhe nga 

neni 184, paragrafi 1, nën-paragrafi 1.2, pika 1.2.3 e KPP-së,  duke pasur parasysh peshën 

e veprës penale, mënyra dhe rrethanat në të cilat është  tentuar të kryej veprën penale, 

shkallën e lartë të dashjes si dhe rrezikshmërinë e veprës penale, ku i pandehuri ditën 

kritike ka tentuar që t`a privoj nga jeta të dëmtuarin B. H., e po ashtu edhe për faktin se i 

pandehuri M. M., është i njohur për organet e ndjekjes si recidivist i veprave penale të 

ndryshme që figurojnë në evidencat e prokurorisë siç janë: PP.nr.101/19, PP/II.nr.535/21, 

si dhe është dënuar me aktgjykim P.nr.245/21, P.nr. 345/22 dhe P.nr.195/22, rrethana 

këto që tregojnë rrezikun se me gjetjen e të pandehurit në liri, ekziston rreziku se i njëjti 

mund të përfundoj veprën e tentuar, apo të kryej ndonjë vepër  të re penale, andaj 

vazhdimi i paraburgimit, është i arsyeshëm për rrjedhën normale të procedurës penale. 

 

Andaj, nga arsyet e mësipërme, Gjykata Supreme e Kosovës vlerëson se në rastin konkret 

nuk ka shkelje esenciale të dispozitave të procedurës penale, e as ligjit penal sepse si 

gjykata e shkallës së parë e po ashtu edhe ajo e shkallës së dytë kanë bërë vlerësimin dhe 

arsyetimin e duhur, si dhe në bazë të vlerësimit të tillë kanë nxjerrë aktvendimet duke 

dhënë edhe arsyet të mjaftueshme, ndërsa masat tjera alternative nga neni 171 i KPP-së, 

janë të pamjaftueshme për sigurimin e prezencës së të pandehurit në procedurë dhe 

sigurimin e rrjedhës normale të procedurës penale. 

 

Nga sa u parashtrua më lartë dhe në kuptim të nenit 437 të KPP, u vendos si në dispozitiv 

të këtij aktgjykimi.   

  

 

GJYKATA SUPREME E KOSOVËS - PRISHTINË 

Pml.nr.99/2024, më datë 14.02.2024 

 

 

Bashkëpunëtori profesional,                                                                      Kryetar i kolegjit,  

    Sherif Krasniqi                                                                                       Afrim Shala 

 

 


